
Reykjavík, 18. nóvember 2002

Efni:

Umsögn um frumvarp til laga um breytingu á lögum um skráningu 

skipa nr. 115/1985, með síðari breytingum – 157. mál, þurrleiguskráning skipa.

Landssamband íslenskra útvegsmanna fagnar mjög þeirri réttarbót sem í frumvarpinu um þurrleiguskráningu fiskiskipa felst. 

Með lögum nr. 153/2000 um breytingu á lögum nr. 115/1985 um skráningu skipa voru lögfest ákvæði um þurrleiguskráningu kaupskipa.  Við teljum einsýnt að sem líkastar reglur eigi að gilda um fiskiskip og kaupskip að þessu leyti.

Í frumvarpinu er gert ráð fyrir að Siglingastofnun Íslands geti heimilað skráningu íslenskra fiskiskipa ​á erlenda skipaskrá þegar í lögunum um kaupskipin er orðalagið þannig að heimilt sé að skrá kaupskip þurrleiguskráningu á erlenda skipaskrá. Við förum þess á leit að orðalag verði samræmt að þessu leyti.

Annar mjög veigamikill munur er á frumvarpinu og lögunum um kaupskipin, þ.e. að einungis er gert ráð fyrir unnt verði að þurrleiguskrá fiskiskip til eins árs með möguleika á framlengingu til sex mánaða senn, þegar heimilt er að þurrleiguskrá kaupskip til allt að fimm ára með möguleika á framlengingu til eins árs í senn.  Hér er gert ráð fyrir mismunun sem ekki á við rök að styðjast.  

Á bls. 10 í frumvarpinu í fylgiskjali I sem hefur að geyma skýrslu nefndar um tvískráningu fiskiskipa segir m.a.:

   “LÍÚ lagði til að hámarksgildistími þurrleiguskráningar yrði a.m.k. eitt ár í stað sex mánaða eins og hugmyndir nefndarinnar gerðu ráð fyrir.

· Hugmynd nefndarinnar um sex mánaða hámarksgildistíma var sett fram í ljósi athugasemda sem Samtök fjármálafyrirtækja gerðu á fundi sínum með nefndinni. Í 

umsögn sinni telja samtökin nú ásættanlegt að leyfi séu gefin út til eins árs og telur nefndin því rétt að hámarksgildistími leyfis yrði eitt ár í senn.”

Það er misskilningur hjá nefndinni að við höfum lagt til að hámarksgildistími þurrleiguskráningar “yrði a.m.k. eitt ár í stað sex mánaða”.  Í umsögn okkar til nefndarinnar dags. 30.11.1999 segir:

“Í 6. lið 2. greinar er gert ráð fyrir að leyfi til tvískráningar verði einungis veitt til sex mánaða. Við sjáum ekki rökin fyrir því að binda heimildina við svo skamman tíma ef á annað borð eru rök fyrir því að binda heimildina tímatakmörkunum. Ýmis verkefni sem til álita koma í þessu sambandi eru til lengri tíma en sex mánuða og sem dæmi má nefna að nokkur skip í íslenskri eigu eru nú leigð til eins til tveggja ára. Takmörkun sem þessi getur orðið til þess að tækifæri glatist þó unnt sé að fá framlengingu nema fyrirfram sé ljóst að hún fáist og þá verða rökin fyrir tímatakmörkunum ekki séð.  Heimild til afturköllunar heimildarinnar til tvískráningar ætti í öllum tilvikum að nægja.”

Með vísan til þess sem að framan greinir er þess óskað að tímamörk þurrleiguskráningar fiskiskipa verði hin sömu kaupskipa eða fimm ár með möguleika á framlengingu til eins árs í senn.

Vegna vísunar til athugasemda Samtaka fjármálafyrirtækja er einnig rétt að benda á að það þarf skriflegt samþykki veðhafa fyrir þurrleiguskráningunni og ef veðhafar vilja binda heimild til skráningar til skemmri tíma en fimm ára hafa þeir alla stöðu til þess einfaldlega með því að gera það að skilyrði fyrir samþykki sínu.  Í umsögn Samtaka fjármálafyrirtækja dags. 15. febrúar 2002 um það frumvarp sem lagt var fram á síðasta þingi segir m.a. “Ljóst er því að veðhafi getur skilyrt skráningu til skemmri tíma en lagaramminn segir til um. Á hitt ber að líta að víðtækari lagaheimildir munu skapa aukinn þrýsting frá útgerðum á veðhafa að samþykkja slíka skráningu út þann tíma sem lögin heimila.” Þá er vísað til 4. mgr. 12. gr. laga nr. 38/1990 um stjórn fiskveiða og kemur fram að SFF muni “ekki setja sig á móti því að tímatakmörk frumvarpsins verði rýmkuð” ef ákvæðinu verði breytt þannig að skýrt komi fram að skip sem skráð er þurrleiguskráningu falli undir það.  Það verður að teljast með ólíkindum að sá aðili sem hefur tímalengdina í hendi með samþykki eða höfnun skuli krefjast að löggjafinn hafi vit fyrir honum með þeim hætti sem fram kemur í álitinu.  Telji Alþingi hinsvegar slíka nauðsyn vera fyrir hendi er þess farið á leit að 4. mgr. 12. gr. laga nr. 38/1990 verði breytt í þá veru sem SFF benda á.  Í öllu falli geta röksemdir SFF ekki átt við í þeim tilfellum sem skip eru ekki veðsett eða ekki veðsett aðilum sem ekki eru félagsmenn SFF.

